ԱՄՓՈՓԱԹԵՐԹ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2023 ԹՎԱԿԱՆԻ ԴԵԿՏԵՄԲԵՐԻ 28-Ի N 2339-Լ ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ

	1. Հայաստանի բանկերի միության
	14.10.2025
N Ե/19-25

	Ի պատասխան Ձեր ԱԹ/ԱԳ-2-2/27997-2025 գրության՝ հայտնում ենք, որ «Հայաստանի Հանրապետության կառավարության 2023 թվականի դեկտեմբերի 28-ի N 2339-Լ որոշման մեջ փոփոխություններ և լրացում կատարելու մասին» Հայաստանի Հանրապետության կառավարության որոշման նախագծի վերաբերյալ ՀՀ առևտրային բանկերը դիտարկումներ և առաջարկներ չունեն։ 
	Ընդունվել է ի գիտություն։


	2. Կենտրոնական բանկ
	10.10.2025
N 15.1-07/917-25

	Ուսումնասիրելով «Հայաստանի Հանրապետության կառավարության 2023 թվականի դեկտեմբերի 28-ի N 2339-Լ որոշման մեջ փոփոխություններ և լրացում կատարելու մասին» Հայաստանի Հանրապետության կառավարության որոշման նախագիծը (այսուհետ՝ Նախագիծ), հայտնում ենք, որ Հայաստանի Հանրապետության Կենտրոնական բանկն (Կենտրոնական բանկ) դիտողություններ չունի և ողջունում է նախաձեռնությունը որպես և՛ սոցիալական ապահովման լրացուցիչ բաղադրիչ, և՛ Հայաստանի Հանրապետությունում անկանխիկ շրջանառությունը ավելացնելու գործիք:
Միևնույն ժամանակ Ձեր դիտարկմանն ենք ներկայացնում առևտրային բանկերից ստացված 63+ տարիքի շուրջ 330 հազար կենսաթոշակառուների հետվճարի ծրագրի արդյունքների վերաբերյալ Կենտրոնական բանկի հետազոտությունը, (հետազոտության ամփոփ տարբերակը կցվում է շնորհանդեսի տեսքով), որի արդյունքները հանգում են հետևյալին.
1. Ծրագրի ազդեցությունը անկանխիկ գործարքների վրա
Հետվճարի ծրագիրը նպաստել է 63+ տարիքի բնակչության կողմից կատարվող անկանխիկ գործարքների շուրջ 17.5 տոկոսային կետով աճին (2023 թվականի դեկտեմբերի դրությամբ) ի համեմատ նույն տարիքի բնակչության, որոնք տվյալ ժամանակահատվածում սպասարկվում էին ոչ մասնակից բանկերում և չէին օգտվում ծրագրից: Գրեթե բոլոր բանկերում, որոնք միացել են ծրագրին, կենսաթոշակային քարտերով կատարվող գործարքների կշիռը զգալիորեն աճել է, որը մինչ բանկերի ծրագրին միանալը տատանվում էր ընդամենը 2-3 տոկոսի սահմաններում:
2. Ծրագրից օգտվողների ընդգրկվածությունը
Շուրջ 330 հազար քաղաքացիներից 2024 թվականի սեպտեմբերի դրությամբ ծրագրից առավել հազվադեպ օգտվել է մոտ 50 տոկոսը, իսկ կանոնավոր կերպով՝ շուրջ 30 տոկոսը: Հանրային հարցումները ցույց են տվել, որ ծրագրից չօգտվելու հիմնական պատճառները եղել են տեղեկատվության պակասը և անկանխիկ գործարքներ իրականացնելու հմտությունների բացը: Այս առումով կարծում ենք, որ ցանկալի է իրականացնել լրացուցիչ իրազեկման և ուսուցման միջոցառումներ:
3. Վարքագծային փոփոխությունների բնույթը
Հետազոտության արդյունքներով արձանագրվել են որոշ վարքագծային առանձնհատկություններ, որոնք վկայում են, որ քաղաքացիների ֆինանսական վարքագծում թեպետ որոշակի փոփոխություններ տեղի են ունեցել, այնուամենայնիվ, դրանք դեռևս չեն կրում վարքագծի խորքային փոփոխության բնույթ: Մասնավորապես, 
· 63+ տարիքային խմբի կենսաթոշակառուները, որոնք որոշ չափով կրճատել են իրենց այլ քարտերով կատարվող գործարքները և դրանք սկսել իրականացնել կենսաթոշակային քարտերով (հավանաբար հետվճար ստանալու նպատակով):
· Բարձր (50,000 դրամ և ավելի) կենսաթոշակ ստացող քաղաքացիները հաճախ իրականացնում են անկանխիկ գործարքներ հենց հետվճարի առավելագույն սահմանաչափին համապատասխան՝ ինչը կարող է վկայել, որ ծրագիրը այս փուլում դադարեցնելու դեպքում անկանխիկ գործարքների ծավալը կրկին կնվազի՝ ստիպելով քաղաքացիների վերադառնալ կանխիկ վճարումների:
Վերոգրյալի հաշվառմամբ, գտնում ենք, որ ծրագիրը, առնվազն այնքան ժամանակ պետք է շարունակվի, մինչև արձանագրված դրամական միտումները վերածվեն կայուն և խորքային վարքագծային փոփոխությունների:
	Ընդունվել է ի գիտություն։


	3.  Ֆինանսների նախարարություն
	24.10.2025
N 01/34-2/23232-2025

	Ձեր 03.10.2025թ. N ԱԹ/ԱԳ-2-2/27997-2025 գրությամբ ներկայացված՝ «Հայաստանի Հանրապետության կառավարության 2023 թվականի դեկտեմբերի 28-ի N 2339-Լ որոշման մեջ փոփոխություններ և լրացում կատարելու մասին» ՀՀ կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը.
Նախագծով առաջարկվում է հետվճարի հաշվարկման համար անկանխիկ վճարումների գումարի նկատմամբ կիրառվող 12%-ն ավելացնել և սահմանել 20%, իսկ հետվճարի առավելագույն չափը 6.0 հազար դրամից դարձնել 10.0 հազար դրամ, ինչի արդյունքում կբարձրանան կենսաթոշակառուներին անկանխիկ վճարումներից տրամադրվող հետվճարի չափերը։
Համաձայն 09.10.2025թ. ՀՀ վարչապետի մոտ կայացած խորհրդակցության N Վ/135-2025 արձանագրության 3-րդ կետի 4-րդ ենթակետի՝ ՀՀ վարչապետի կողմից ՀՀ աշխատանքի և սոցիալական հարցերի նախարարին հանձնարարվել է կենսաթոշակների բարձրացումը դիտարկել անկանխիկ գործարքներից հետվճարի չափի ավելացման տարբերակով։ Սակայն, վերը նշված հանձնարարականը չի ենթադրում դրա իրականացումը 01.01.2026թ.-ից, ինչը ներկայացված է Նախագծով։ 
ՀՀ աշխատանքի և սոցիալական հարցերի նախարարությունը 03.10.2025թ. N ԱԹ/ՍՀ-2-4/26724-2025 գրությամբ ներկայացրել է 2026թ. պետական բյուջեի (ներառյալ 2027-2028թթ ՄԺԾԾ) վերանայված բյուջետային հայտը, որով առաջարկվել է նշված փոփոխությունների իրականացման արդյունքում առաջացող ֆինանսական պարտավորությունների ապահովման նպատակով լրացուցիչ հատկացումները՝ 14.7 մլրդ դրամի չափով ներառել 2026թ պետական բյուջեի առաջնահերթությունների հավելված 6-ում, որն ընդունվել և նախատեսվել է ՀՀ կառավարության հավանությանն արժանացած 2026թ պետական բյուջեի նախագծում: 
Վերոգրյալի կապակցությամբ հայտնում ենք, որ 2026թ.-ի պետական բյուջեի առաջնահերթությունների հավելված 6-ում ներառված ծախսերին հնարավոր կլինի անդրադառնալ 2026թ և հետագա տարիների համար լրացուցիչ ֆինանսական ռեսուրսների առկայության պարագայում։ Հայտնում ենք նաև, որ Նախագծի ընդունման դեպքում վերը նշված միջոցները ենթակա են լինելու բյուջետավորման ոչ միայն 2026թ., այլ նաև հետագա տարիների համար, որոնց ֆինանսական գնահատականը Նախագծի հիմնավորումներում ներկայացված չի։
	Ընդունվել է ի գիտություն:

Նախագծով առաջարկվող կարգավորումներն (անկանխիկ վճարումների գումարի նկատմամբ կիրառվող 20%-ի և հետվճարի առավելագույն չափը 10.0 հազար դրամի  վերաբերյալ) ուժի մեջ մտնելու ժամկետները ներկայացվել են քննարկման։

Ինչ վերաբերում է ոչ միայն 2026թ., այլ նաև հետագա տարիների համար ֆինանսական գնահատականը Նախագծի հիմնավորումներում ներառելու վերաբերյալ առաջարկին, ապա հարկ է նկատի ունենալ, որ նախագծով առաջարկվում է միջոցառման իրականացման ժամկետը երկարաձգել մինչև 31.12.2026, ուստի դրանից հետո ընկած ժամանակահատվածի համար ֆինանսական գնահատական ներկայացնելը իրավական հիմք չունի։


	Անդրադառնալով վերոհիշյալ հանձնարարականին, գտնում ենք, որ վերջինիս  նպատակն անկանխիկ գործարքներից հետվճարի չափն ավելացնելու միջոցով կենսաթոշակների բարձրացման ապահովումն է, և հաշվի առնելով ներկայիս հարկաբյուջետային սահմանափակ հնարավորությունները՝ առաջարկում ենք դիտարկել Նախագծով առաջարկվող հետվճարի տոկոսադրույքի և ետ վերադարձվող առավելագույն գումարի շեմի ավելացման փոփոխությունները բացառապես կենսաթոշակ և ծերության նպաստ ստացող շահառուների (կենսաթոշակառուների) համար կիրառելու նպատակահարմարությունը՝ չներառելով ներկայումս ծրագրից օգտվող այլ շահառուներին (ընտանեկան նպաստ, սոցիալական նպաստ, մինչև 2 տարեկան երեխայի խնամքի նպաստ, «Զինվորական ծառայության և զինծառայողի կարգավիճակի մասին» ՀՀ օրենքով սահմանված պարգևավճար, Ծնողական փառքի մեդալով պարգևատրվելու դեպքում պատվովճար ստացողներ և նմանատիպ այլ խմբերի շահառուներ), հատկապես հաշվի առնելով 2026թ հունվարից ամկանխիկ գործարքներից ընդհանուր հետվճարի ներդրման հանգամանքը: Դա հնարավորություն կտա բարձրացնել միջոցառման թիրախայնությունը և զգալիորեն մեղմելու առաջարկի ներդրման հետ կապված ֆինանսական բեռը:
	Չի ընդունվել:
Ի սկզբանե միջոցառման շահառուները եղել են Կառավարության 12.03.2020 թիվ 284-Ն որոշմամբ սահմանված՝ սոցիալական ծրագրերի շրջանակներում անկանխիկ եղանակով պետական բյուջեից գումարներ ստացողները։
Առաջարկությունը չի բխում որդեգրած քաղաքականության բովանդակությունից։
Բացի դրանից, հարկ է նկատի ունենալ այն հանգամանքը, որ անձը նույն բանկով (բանկային քարտով)  միաժամանակ կարող է ստանալ, օրինակ, և՛ կենսաթոշակ (36000 դրամ), և՛  ընտանեկան նպաստ (20000 դրամ)։ Այս դեպքում հետվճարը հաշվարկելու համար տարանջատել, թե 25000 դրամ անկանխիկ գնումը որ (կենսաթոշակի, թե ընտանեկան նպաստի) գումարի հաշվին է կատարել։
Ընդ որում, եթե մինչև 2024 թվականը հետվճարի առավելագույն չափը կիրառվում էր յուրքանաչյուր բանկային քարտի համար, ներկայումս կիրառվում է յուրաքանչյուր անձի համար։
Այսինքն, եթե նախկինում անձն իր ընտրությամբ կենսաթոշակը ստանում էր մի բանկով, իսկ  ընտանեկան նպաստը՝ մյուս բանկով, առավելագույն չափը՝ 5000 դրամը կիրառվում էր յուրաքանչյուր բանկային քարտի դեպքում և անձը կարող էր ստանալ առավելագույնը 10000 դրամ։
Ներկայումս եթե անձն իր ընտրությամբ տարբեր վճարատեսակներ ստանա տարբեր  բանկային քարտերով, հետվաճարի առավելագույն 6000 դրամ սահմանաչափը կիրառվելու է բոլոր բանկային քարտերով կատարված անկանախիկ վճարումների հանրագումարի նկատմամբ և անձը ստանալու է առավելագույնը 6000 դրամ հետվճար։
Առաջարկը քննարկելիս հարկ է նկատի ունենալ, որ սեպտեմբեր ամսվա տվյալներով միջոցառման 339,336 շահառուներից 293,035 (86.4%) կենսաթոշակառու է և միայն 46,301-ը (13.6%) ստանում է այլ վճար։

	4.  Արդարադատության նախարարություն
	04.11.2025
N /27.3/48790-2025

	Ի պատասխան Ձեր՝ 2025 թվականի հոկտեմբերի 20-ի թիվ ԱԹ/ԱԳ-2-2/29753-2025 գրության՝ կից ներկայացվում է «Հայաստանի Հանրապետության կառավարության 2023 թվականի դեկտեմբերի 28-ի N 2339-Լ որոշման մեջ փոփոխություններ և լրացում կատարելու մասին» ՀՀ կառավարության որոշման նախագծի վերաբերյալ Հայաստանի Հանրապետության արդարադատության նախարարության պետական փորձագիտական եզրակացությունը:
	

	1. «Հայաստանի Հանրապետության կառավարության 2023 թվականի դեկտեմբերի 28-ի N 2339-Լ որոշման մեջ փոփոխություններ և լրացում կատարելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) 1-ին կետի 1-ին ենթակետով նախատեսվում է Հայաստանի Հանրապետության կառավարության 2023 թվականի դեկտեմբերի 28-ի N 2339-Լ որոշման (այսուհետ՝ Որոշում) 3-րդ կետում «2025» թիվը փոխարինել «2026» թվով, ինչի արդյունքում Որոշման 1-ին կետով հաստատված անկանխիկ եղանակով վճարումներից կենսաթոշակառուներին հետվճար տրամադրելու միջոցառման ժամկետը կերկարաձգվի մինչև 2026 թվականի դեկտեմբերի 31-ը։
Նախագծի հիմնավորման համաձայն՝ «Հայաստանի Հանրապետության կառավարության 2023 թվականի դեկտեմբերի 28-ի N 2339-Լ որոշման մեջ փոփոխություններ և լրացում կատարելու մասին» Հայաստանի Հանրապետության կառավարության որոշման նախագծով շահառուներին հնարավորություն է տրվում այլ ապրանքների և (կամ) ծառայությունների ձեռքբերման դիմաց անկանխիկ վճարումներից ստանալ ավելի մեծ չափով հետվճար։ Այս նպատակով առաջարկվում է հետվճարի հաշվարկման համար անկանխիկ վճարումների գումարի նկատմամբ կիրառվող 12%-ն ավելացնել և սահմանել 20%, իսկ հետվճարի առավելագույն չափը 6000 դրամից դարձնել 10000 դրամ։  Արդյունքում՝ կենսաթոշակառուների անկանխիկ եղանակով վճարումներից կենսաթոշակառուներին տրամադրվող հետվճարի չափի ավելացման տարբերակով կբարձրանան կենսաթոշակների չափերը: 
Նկատի ունենալով, որ Նախագծի կարգավորումը կրում է ժամանակավոր բնույթ՝ մինչև 2026 թվականի դեկտեմբերի 31-ը, ուստի համապատասխան վճարումներից հետվճարի տրամադրումը որպես կենսաթոշակի բարձրացում դիտարկելն ունի լրացուցիչ հիմնավորման կարիք։
	Ընդունվել է։
[bookmark: _GoBack]Նախագծի հիմնավորման մեջ հստակեցվել է, որ որոշման ընդունման արդյունքում կենսաթոշակառուների անկանխիկ եղանակով վճարումներից կենսաթոշակառուներին տրամադրվող հետվճարի չափի ավելացման միջոցով 2026 թվականին 3000-4000 դրամով կավելանան կենսաթոշակների չափերը:

	2. Նախագծի 1-ին կետի 2-րդ ենթակետի «ա» պարբերության «հետևյալ նախադասությամբ» բառերն անհրաժեշտ է փոխարինել «հետևյալ բովանդակությամբ» բառերով։
	Ընդունվել է։
Նախագծի 1-ին կետի 2-րդ ենթակետի «ա» պարբերությունը խմբագրվել է։



